
REPUBLIKA E SHQIPËRISË

Ministria e Punëve Publike, Transportit dhe Telekomunikacionit

Autoriteti Portual Durrës

Drejtoria Ekzekutive
Nr. ________Prot.




                   Durrës, më ____. ____. 2009
U D H Ë Z I M

MBI
REGJIMIN  E HYRJE - DALJEVE  DHE  KONTROLLIN  E  QARKULLIMIT  NË TERRITORIN  E  AUTORITETIT  PORTUAL  DURRËS

(Ndryshuar me Urdhërin nr.  183, dt. 25.01.2007, Urdhërin nr. 1146, dt. 14.05.2007, Urdhërin nr. 2504, dt. 28.07.2008)
                                                                                              I azhurnuar

Mbështetur në Ligjin Nr. 9130, datë 08.09.2003, “Për Autoritetin Portual”,  VKM Nr. 596, datë 10.09.2004, “Për miratimin e Statutit të Autoritetit Portual Durrës dhe për Riorganizimin e tij”, me ndryshime, Ligjit Nr 8772 dt 19.04.2001 “Për Ruajtjen e Kontrollit të Kufirit Shteteror te Republikës së Shqiperise“, Ligjin Nr 9281datë 23.09.2004 “Për Sigurinë në Anije dhe Porte”, Ligjin Nr.8485, datë 12.05.1999 “Kodi i Proçedurave Administrative”, Ligjin Nr 9154, datë 06.11.2003 “ Për arkivat ” si dhe Vendimin Nr. 16, datë 03.02.2006 të Këshillit Drejtues, Drejtori Ekzekutiv i Autoritetit Portual Durrës;

UDHËZON:

Neni 1

Objekti

Me qëllim kontrollin dhe kufizimin e hyrjes në Port dhe në zona të tjera brenda territorit të portit, për një veprimtari sa më normale të Autoritetit Portual krijohet regjimi i hyrjes dhe kontrollit në Portin e Durrësit.

Për realizimin e këtij proçesi nxirret ky Udhëzim i cili siguron marrjen e masave në regjimin e hyrje-daljeve në portin e Durrësit.

Masat e sigurisë për kontrollin e hyrjeve në port synojnë të arrijnë qëllimet e mëposhtme:

       1.  Të kontrollojë hyrjet në port;

2. Të pengojnë futjen e paautorizuar të substancave ose pajisjeve të rrezikshme, duke perfshirë çdo lloj mjeti që synon të dëmtojë ose eliminojë personat, anijet, objektet ose portin.

3. Të sigurojë substancat ose pajisjet e rrezikshme që janë autorizuar nga Autoriteti Portual dhe/ose nga pronari ose përdoruesit të qëndrojne në port.

                                                                 KAPITULLI  I

REGJIMI I HYRJE - DALJEVE 

Neni 2

Hyrja në Port
Hyrja dhe dalja në territorin e Autoritetit Portual Durrës bëhet e kontrolluar dhe e kufizuar në përputhje me nivelin e sigurisë në Port.

Për të hyrë në port nevojitet një leje hyrje e miratuar (karta elektronike) dhe e lëshuar nga Autoriteti Portual. 

Ky proçes i nënshtrohet rregullave të vendosura dhe bëhet i njohur publikisht për të gjithë subjektet e interesuara. 

Neni 3 

Mënyrat e hyrje/daljes në port
Për të realizuar një proçes sa më të rregullt të qarkullimit të njerëzve dhe mjeteve, mënyra e hyrjes dhe e daljes në portin e Durrësit për personat e pajisur me leje, realizohet si më poshtë:

1. Punonjësit e institucioneve shtetërore, subjektet private dhe vizitorët, udhëtarët, autoveturat, mjetet motorike dhe bicikletat e punonjësve shtetëror dhe privatë, automjetet (jo të ngarkesës) që transportojnë dërgesat dhe furnizimin e anijeve, si dhe automjetet (mjete motorike) me vizitorë, të cilat hyjnë në territorin e APD-së - Porta Nr. 1
2. Autoveturat, mjetet motorike dhe bicikletat e punonjësve shtetëror dhe privatë, automjetet që transportojnë dërgesat dhe furnizimin e anijeve, si dhe automjetet (mjete motorike) me vizitorë, udhëtarët të cilët dalin nga territori i APD-së  - Porta Nr. 2
3. Udhëtarët (pasagjerët e trageteve), punonjësit e institucioneve shtetërore, subjekteve privatë- deri në përfundim të Terminalit të trageteve - Porta Nr. 3; 
4. Automjetet, mjetet motorike dhe bicikletat e punonjësve shtetërorë dhe privatë, automjetet që transportojnë dërgesat dhe furnizimin e anijeve, kamionët, autotrenët, gjysmërimorkiatorët dhe çdo mjet tjetër që i shërben realizimit të proçeseve portuale, të cilat hyjnë dhe dalin nga territori i APD-së - Porta Nr. 4;

Gjithsesi punonjësi i sigurisë kur gjykon që në raste të veçanta, për arsye të logjikshme mënyra e hyrjes dhe e daljes së njerëzve dhe mjeteve të pajisur me leje duhet t’i shmanget rregullit të mësipërm, ai/ajo duhet të kontaktojë me shefin e turnit për udhëzime.

Neni 4

Kontrolli para hyrjes në port
1. Kontrolli i hyrjes në port bëhet sipas proçedurave të përcaktuara në planin e sigurisë së portit. 

2. Punonjësi i sigurisë, në varësi të nivelit të sigurisë, ka të drejtën të kontrollojë njerëzit dhe mjetet që hyjnë ose dalin nga porti;

3. Në rastet kur kontrolli refuzohet punonjësi i sigurisë nuk lejon hyrjen e personave që refuzojnë kontrollin. 

4.    Për hyrjen në territorin e portit të githë personat janë të detyruar t’i paraqesin lejen e hyrjes tek lexuesi i kartës.

5.     Në çdo rast kur paraqiten në dyer persona që nuk disponojnë leje por që kërkojnë të hyjnë në port, punonjësi i sigurisë i adreson ata tek zyra e lejeve.

Neni 5

Ekspozimi dhe rregullat e përdorimit të lejeve
1. Lejet duhet të mbahen në lartësinë e gjoksit, mbi veshjen e jashtme, gjatë gjithë kohës që personi qëndron në port.

2. Kur persona të caktuar refuzojnë mbajtjen e lejes në gjoks sipas rregullit, edhe pas kërkesës së përsëritur dhe të vazhdueshme nga ana e punonjësve të sigurisë, FSPD-ja përgatit raport me shkrim për Drejtorin e Përgjithshëm Ekzekutiv/ose personin e autorizuar prej tij me propozimin për heqjen e lejes.  
Neni 6

Humbja ose dëmtimi i lejes

1.    Mbajtësi i lejes është i detyruar të ruajë lejen dhe të vlerësojë përdorimin e saj;

2.    Në rast të humbjes së lejes apo dëmtimit të saj, mbajtësi është i detyruar që brenda 24 orëve nga momenti i konstatimit, të njoftojë Zyrën e Lejeve dhe titullarin e subjektit; Zyra e Lejeve njofton FSPD-në me qëllim ç’aktivizimin e lejes së dëmtuar/të humbur dhe pajisjen dhe aktivizimin e lejes së re.
3.    Në rast se një leje dëmtohet, Forca e Sigurisë merr dhe ç’aktivizon lejen e dëmtuar si dhe mban shënim numrin e saj, datën e asgjesimit dhe emrin e personit që e ka kryer.
4.    Zyra e Lejeve evidenton në një regjistër të veçantë gjithë rastet e denoncuara dhe lëshon një vërtetim për faktin e denoncimit.

5. Zyra e lejeve aplikon në këtë rast të njëjtën tarifë aplikimi të leje hyrjes plus koston e kartës dixhitale të nxjerrë nga Sektori përkatës referuar Kontratës “Implementimi i Port Security sipas standardid ISPS” .
Neni 7

Ndryshimi i të dhënave

1. Mbajtësi i lejes është i detyruar të njoftojë Autoritetin Portual (Zyra e Lejeve) në të gjitha rastet kur ndryshon informacioni i deklaruar prej tij në aplikimin fillestar. Ky deklarim do të bëhet brenda një afati prej 48 orësh nga momenti i ndryshimit të informacionit. 
2. Detyrimin e njoftimit në rast të ndryshimeve e kanë edhe subjektet të cilat kanë konfirmuar kërkesën për leje.
3. Zyra e lejeve është e detyruar të pasqyrojë ndryshimet e deklaruara ndërsa përfaqësuesit FSPD-së të ngarkuar me këtë detyrë të riaktivizojnë lejen sipas të dhënave të azhurnuara. 
Neni 8

Vlefshmëria e lejes 

1.     Leja është pronë e Autoritetit Portual.

2. Subjektet shtetërore dhe private që kanë konfirmuar kërkesën e aplikantit, janë të detyruar të njoftojnë me shkrim Forcën e Sigurisë në rastet kur punonjësi ka ndërprerë marrëdhëniet e punës me ta, përfshirë këtu edhe rastet kur leja ka skaduar ose kur domosdoshmëria për hyrje e personit është shuar.
3. Forca e sigurisë shpall të pavlefshme të gjitha leje e personave të njoftuar sipas pikës 2 të këtij neni dhe sekuestron dhe c’aktivizon në vend lejen nëse personi tenton të hyjë në port.

Neni 9

Dalja nga porti

Për daljen nga territori i portit të gjithë personat janë të detyruar të paraqesin lejen e hyrjes tek lexuesi i kartës.

KAPITULLI II

 LEJET PER HYRJEN NE PORT DHE PROÇEDURAT PËR LËSHIMIN E TYRE

Neni 10

Llojet e lejeve për hyrjen në port

Për hyrjen në portin e Durrësit janë përcaktuar lejet si më poshtë:

1. Leje e përkohshme (ditore), të cilat u lëshohen përdoruesve të rastësishëm të portit që paraqesin një motiv të arsyeshëm pune, për hyrjen në territorin e portit si dhe grupeve të personave ose dhe një personi të vetëm që motivon vizitën në port.

2.        Leje vjetore, të cilat u lëshohen përdoruesve të portit që ushtrojnë një aktivitet të përhershëm në territorin e portit;

Neni 11

Lejet e përkohshme (ditore)
1. Lejet e përkohshme (ditore) u lëshohen përdoruesve të rastësishëm të portit që paraqesin:

a) një motiv të arsyeshëm pune për hyrjen në territorin e portit;

b) arsyen e kontaktit me institucionet shtetërore që ushtrojnë aktivitetin brenda territorit të portit;

c) personit apo grupeve të organizuar të personave që motivojnë vizitën e tyre në port.

2. Lejet përkohshme (ditore) duhet të shoqërohen me faturë/skontrino. 
3. Për lëshimin e lejes përkohshme (ditore), personat duhet të aplikojnë nëpërmjet formularit model DA- SPMM- 05. 
4.  Leja përkohshme (ditore) miratohet vetëm në rastet kur personi i interesuar lë pranë zyrës së lejeve një nga dokumentat e identifikimit.

a) Pasaportë
b) Kartë identiteti
c) Dokument identifikimi zyrtar me foto (i lëshuar nga institucionet shtetërore)  
        Dokumenti i identifikimit i lënë pranë zyrës së lejeve ose zyrës së rojeve të sigurisë i kthehet vizitorit vetëm pasi ai të ketë dorëzuar lejen e përkohshme (ditore).
5. Kamionët të futen në territorin e APD-së nga hyrja nr.4, në bazë të listës që dorëzon agjensia spedicionere pranë FSPD-së, pas lidhjes së kontratës dhe dorëzimit të dokumentit sic është parashikuar në pikën 4 të këtij neni.  
6.  Lejet ditore për këmbësorë dhe autovetura mund tu lëshohen aplikuesve të përmendur në këtë nen, vetëm për territorin jashtë zonave së sigurisë.   
7.  Zyrat e lejeve të portave 1, 3 dhe 4 plotësojnë në mënyrë elektronike  formularët e aplikimit nga ora 07.00 deri në orën 22.00 si dhe pajisin me leje ditore aplikuesit. 

8. Në rast dëmtimit/humbjes/moskthimit të kartës personi detyrohet të paguajë koston e kartës dixhitale të nxjerrë nga Sektori përkatës referuar Kontratës “Implementimi i Port Security sipas standardid ISPS” .

Neni 12

   Lejet vjetore   
1. Lejet vjetore u lëshohen përdoruesve shtetëror dhe privat të portit që ushtrojnë aktivitet të përhershëm. 

2. Për marrjen e lejes vjetore çdo kërkues është i detyruar të aplikojë nëpërmjet formularit të aplikimit model DA- SPMM- 02 dhe të dorëzojë dokumentacionin e mëposhtëm:
· Kopje e dokumentit të identifikimit

· Dy foto 4x6 cm

· Vërtetim i lëshuar nga firma ku të specifikohet që ju jeni i punësuar dhe zonën në të cilën u duhet të operoni shoqëruar me Vërtetimin e Sigurimeve Shoqërore.
· Kopje të lejes së drejtimit (patentës) (vetëm në rastet kur aplikohet për leje automjeti)

· Kopje e lejes së qarkullimit (vetëm në rastet kur aplikohet për leje automjeti)

· Kopje të dokumentit të kontrollit teknik (vetëm në rastet kur aplikohet për leje automjeti)
· Kopje të lejes së transportit (vetëm në rastet kur aplikohet për leje automjeti, kamionë, autotren, gjysmërimorkiator, autobus)

· Kopje të çertifikatës së tranportit (vetëm në rastet kur aplikohet për leje automjeti, kamionë, autotren, gjysmërimorkiator, autobus).

  3. Çdo subjekt punëdhënës (titullari i institucionit shtetëror apo administratori i subjektit privat) është i detyruar të aplikojë nëpërmjet formularit të aplikimit model DA – SPMM – 02/1 për të punësuarit e tij që kërkojnë të rinovojnë lejen vjetore (përfshirë këtu edhe titullarin apo administratorin). 

Aplikimi sipas kësaj pike është i vlefshëm në rastet kur nuk ka asnjë ndryshim të dokumentacionit të paraqitur në aplikimin pararendës. Në të kundërt, për këta persona aplikimi i nënshtrohet formularit model DA- SPMM-02. 
4. Në varësi të kërkesës së vetë subjektit, Lejet vjetore mund të lëshohen:

a. Vetëm për personat;

b. Për personat dhe automjetet e tyre (një karton); 
c. Vetëm për mjetet e ngarkesës
5. Përdoruesit shtetëror dhe privat të portit duhet të aplikojnë për leje vjetore të hyrjes në zonën portuale në të cilin ato ushtrojnë aktivitetin e tyre.

6. Zonat portuale janë të ndara sipas planit të sigurisë së portit. 

7. Në rast të aplikimit për leje vetëm për personin, aplikuesi duhet të vendosë shenjën përkatëse tek kuadrati “Leje Personale” i formularit.

8. Në rast aplikimi për leje personale dhe për leje automjeti, aplikuesi duhet të vendosë shenjën përkatëse në kuadratin “Leje personale” dhe në kuadratin “Leje automjeti” të formularit.

9. Lejet vjetore do të aktivizohen në përputhje me aplikimin e subjektit sipas zonave portuale të përcaktuara në planin e sigurisë së portit dhe të miratuara nga Drejtori i Përgjithshëm Ekzekutiv i APD-së.  
10. Lejet vjetore për autovetura u lëshohen aplikuesve të përmendur në këtë nen, vetëm për territorin jashtë zonave së sigurisë. 
11. FSPD, në përmbushje të detyrimeve të saj, do të mbajë kontakte me autoritetet përkatëse për marrjen e informacionit mbi personat e autorizuar për të hyrë në zonat e sigurisë të ndodhura nën mbikqyrjen e këtyre autoriteteve.

Neni 13
Aplikimi për marrjen e lejes vjetore për hyrjen në port

1. Për marrjen e lejes vjetore për hyrjen në port, përdoruesit e portit duhet të aplikojnë sipas formularëve model DA- SPMM- 02/ dhe DA- SPMM- 02/1
2. Formularët mund të tërhiqen pranë zyrës së lejeve, pranë zyrave të rojës së sigurisë, në portat hyrëse në port ose  në adresën www.apdurres.com.al
3. Aplikuesit, gjatë plotësimit të formularit, duhet të ndjekin me saktësi të gjitha udhëzimet e përcaktuara.

4. Formularët e aplikimit dhe dokumentacioni i kërkuar, pas konfirmimit nga titullari i institucionit shtetëror ose administratori i subjektit privat, dorëzohen pranë zyrës së lejeve.

Neni 14
Pranimi i formularëve të aplikimit për lejet vjetore

1. Zyra e lejeve tek porta nr. 1 pranon formularët e aplikimit nga ora 08: 00 deri në orën 22, 00. 
2. Punonjësi i zyrës së lejeve kontrollon cilësinë e përpilimit të formularit si dhe dokumentacionin shoqërues të tij dhe:

· Kur e gjen dokumentacionin e rregullt;

· regjistron kërkesën në regjistrin protokoll, model DA- SPMM- 17,;

· vulos formularin e aplikimit;

· shënon numrin e protokollit dhe datën në vendin e caktuar në vulë;

· Kur nuk e gjen dokumentacionin e rregullt, ia kthen aplikuesit për plotësime të mëtejshme.

Neni 15
Verifikimi i të dhënave të deklaruara nga aplikuesi

1. Inspektori i sigurisë i caktuar për verifikimin e të dhënave të deklaruara për këtë proçes, pasi kryen verifikimet e mundshme në lidhje me të dhënat e deklaruara nga aplikuesi, çdo ditë dorëzon formularët e aplikimit tek Drejtori i Përgjithshëm Ekzekutiv/ose personi i autorizuar prej tij.
Neni 16
Miratimi i Lejeve vjetore të hyrjes në port

1. Miratimi i lejeve vjetore për hyrjen në port bëhet nga Drejtori i Përgjithshëm Ekzekutiv ose nga një person i autorizuar prej tij.

2. Në rast të mos miratimit të lejes së kërkuar, përpilohet një përgjigje për aplikuesin dhe pas evidentimit zyrtar dorëzohen tek zyra e lejeve sipas proçes- verbalit model DA- SPMM- 19.

3. Punonjësi i zyrës së lejeve i dorëzon aplikuesit përgjigjen.

4. Në rastet kur aplikuesi nuk paraqitet pranë zyrës së lejeve, brenda 30 ditëve, sekretaria e APD- së merr masa për t’a dërguar përgjigjen me postë.

Neni 17
Plotësimi i lejeve vjetore të miratuara 
1. Formularët e aplikimit, së bashku me dokumentacionin bashkëngjitur, që miratohen i dorëzohen punonjësve të caktuar nëpërmjet proçes- verbalit model DA- SPMM- 20.

2. Aktivizimi i lejeve bëhet nga punonjësit e caktuar për këtë qëllim. 
3. Pas aktivizimit lejet dërgohen tek zyra e lejeve e cila realizon dorëzimin e tyre tek të interesuarit.

Neni 18
Evidentimi i të dhënave të lejeve vjetore të lëshuara

1. Të dhënat e formularëve të aplikimit të lejeve, tashmë të dorëzuara, evidentohen në kompiuter në programin e krijuar për këtë qëllim.

2. Plotësimi i të dhënave bëhet nga punonjësit e zyrës së lejeve.

3. Punonjësi i zyrës së lejeve pas përfundimit të evidentimit të të dhënave në kompiuter firmos formularin e aplikimit dhe vendos datën në të cilën është bërë evidentimi i të dhënave.

Neni 19
Arkivimi i të formularëve të aplikimit

1. Në përfundim të proçeseve të sipërtreguara, formularët e aplikimit dorëzohen në arkivën e APD- së nëpërmjet proçes- verbalit model DA- SPMM- 21;

2. Arkivistja e APD- së sistemon dokumentacionin në dosarët përkatës;

3. Dokumentacioni i arkivuar ruhet për një periudhë 5- vjeçare.

KAPITULLI III

HYRJA NË PORT E PERSONAVE QË UDHËTOJNË DHE E PËRDORUESVE TË KATEGORIVE TË VEÇANTA

Neni 20
Hyrja në port e personave që udhëtojnë 

1. Personat që udhëtojnë të pashoqëruar nga mjetet, hyjnë në port nëpërmjet portës nr. 3 vetëm pasi të paraqesin tek roja e sigurisë pasaportën dhe biletën. 

2. Personat që udhëtojnë së bashku me mjetet hyjnë në port nga portat 1 dhe 4 vetëm pasi të paraqesin tek roja e sigurisë pasaportat e personave që ndodhen në mjet dhe biletat përkatëse.

Neni 21
Hyrje- dalja në port e ekuipazheve të anijeve dhe personave të tjerë që punojnë në det

1. Anëtarët e ekuipazheve të anijeve me flamur shqiptar dhe të huaj dhe personat e tjerë që punojnë në det që janë të lidhur me anijet që vijnë në port pajisen me leje hyrjeje në Port sipas procedurave të këtij Udhëzimi. 
Neni 22
   Hyrja në port e personave zyrtar dhe mjeteve të tyre

1. Deputetët e Kuvendit të Shqipërisë, mund të hyjnë në port pa patur leje hyrje, së bashku me mjetin e tyre duke treguar më parë tek roja e sigurisë dokumentin e deputetit.

2. Funksionarët e dikastereve qëndrore deri në nivel zv/Ministër, mund të hyjnë në port pa patur leje hyrje, së bashku me mjetin e tyre duke treguar më parë tek roja e sigurisë dokumentin zyrtar.

3. Titullarët e institucioneve të rëndësishme shtetërore mund të hyjnë në port pa patur leje hyrje, së bashku me mjetin e tyre duke treguar më parë tek roja e sigurisë dokumentin zyrtar.

Neni 23
Hyrja në port në rastet e emergjencave

1. Në rastet e emergjencave hyrja në port e mjeteve të emergjencës dhe personave që punojnë në to bëhet pa patur dhe pa paraqitur leje hyrje.

2. Në këto raste Drejtori i FSPD- së ka të drejtën të lejojë persona të veçantë ose grupe personash të hyjnë në port pa leje, kur ai gjykon se ata janë të nevojshëm në zgjidhjen e situatës.

KAPITULLI IV  
HYRJA NË PORT E MJETEVE TË NGARKESËS

Neni 24
Sendet e ndaluara
Përvec rasteve të tjera të përmendura në pikën 1 të këtij udhëzimi, të gjithë personat që hyjnë në Port ose zona të kufizuara, nuk duhet të posedojnë sendet e mëposhtme, cfarëdo qoftë arsyeja:

· Leva

· Mjete eksplozive

· Arme zjarri

· Thika të jashtëligjshme

· Thika flutur

· Pije alkolike, përvec rasteve të autorizuara nga Autoriteti Portual

· Medikamente ilegale

· Narkotikë ose substanca ilegale
Personat të cilëve iu gjenden këto mjete të ndaluara me vete mund të ndalohen dhe mjete mund t’i konfiskohen nga autoritet përkatëse.

Përjashtime: Punonjësit e policisë, punonjësit e zbatimit të ligjit, ushtarakët, punonjës qeveritarë të cilëve iu kërkohen të mbajnë armë për të ushtruar kompetencat e tyre, si dhe personeli i FSPD-së mund të mbajnë armë zjarri dhe armë të tjera që shërbejnë për zbatimin e ligjit gjatë kohës që ndodhen në Port.

  KAPITULLI V  
TARIFAT DHE APLIKIMI I TYRE

Neni 25
Tarifat për pagesat e personave dhe mjeteve që hyjnë në Port. 
Referuar Librit të tarifave të Autoritetit Portual Durrës, tarifat për pagesat e personave dhe mjeteve që hyjnë në Port janë si më poshtë vijon:
1. Tarifa e hyrjes së automjeteve deri 3,5 ton është 500 lekë/muaj

2. Leja e hyrjes vjetore për persona është 200 lekë/person.
3. Leja e hyrjes së përkohshme për automjete është 200 lekë/automjet.

4. Leja e hyrjes së përkohshme për persona është 100 lekë. 

Neni 26

Përjashtimet nga tarifa

Përjashtohen nga aplikimi i tarifave të përmendura në nenin 25 të këtij Udhëzimi, kategoritë si më poshtë vijon:
1. Lejet e autoveturave të regjistruara në emër të institucioneve shtetërore që ushtrojnë aktivitetin brenda territorit të portit.

2. Lejet e autoveturave të regjistruara në emër të mediave, në shërbim të gazetarëve dhe operatorëve të këtyre mediave.
3. Grupe të veçanta përcaktuar me Urdhër të Drejtorit të Përgjithshëm Ekzekutiv të APD-së.
Ky Udhëzim Hyn në fuqi në datë ________________________________
      _________________
Ing. Eduard NDREU
 Drejtor i Përgjithshëm Ekzekutiv
[image: image1.png]


Adresa: L1 “Rruga Tregtare”, Durres;  tel: ++355 52 23427  tel/fax: ++355 52 23115;  

www.apdurres.com.al ; e-mail: e.ndreu@apdurres.com.al
PAGE  
Adresa: L1 “Rruga Tregtare”, Durres;  tel ++355 52 23427; tel/fax: ++355 52 23115; 

www.apdurres.com.al ; e-mail: e.ndreu@apdurres.com.al

